
Səfir Morninqstar:  Bu İKT forumu ABŞ-Azərbaycan əməkdaşlığının bir 

nümunəsidir və ABŞ-Azərbaycan Ticarət Palatası tərəfindən təşkil edilmişdir. 

Bildiyiniz kimi, informasiya və kommunikasiya texnologiyası Azərbaycan 

iqtisadiyyatının hərtərəfli inkişafına kömək edəcək önəmli bir seqmentdir.    

 

Nazir Abbasov da, burada çıxış etdi və onun rəhbərlik etdiyi nazirlik informasiya 

və kommunikasiya texnologiyaları seqmentinin genişləndirilməsi üçün çox işlər 

görür.  

 

Hazırda Azərbaycanda iştirak edən bir sıra Amerika şirkətləri vardır və bu 

konfransa qatılmış bir çox Amerika şirkətləri də, burada iştirak etmək istəyirlər. 

Bu regionda İKT sahəsində Azərbaycanın önəmli rol oynamaq imkanı vardır və 

biz ümid edirik və düşünürük ki, Amerika və Azərbaycan şirkətləri arasındakı 

əməkdaşlıq bunun inkişaf etdirilməsinə kömək edə bilər.  

 

Media:  [Tərcüməçi vasitəsilə].  Bu vaxta qədər nə qədər sərmayə yatırılıb və bu 

əməkdaşlığın qarşısında duran hansı çətinliklər vardır?  

 

Səfir Morninqstar:  Bu vaxta qədər nə qədər dollar və yaxud manat yatırıldığı 

haqda məlumatım yoxdur, lakin bilirəm ki, bəzi şirkətlər tərəfindən böyük 

miqdarda vəsait yatırılmışdır. Eyni zamanda bilirəm ki, çox böyük imkanlar vardır.  

 

Düşünürəm ki, iqtisadiyyatın bu sahəsinin inkişaf etdirilməsi məqsədilə burada, 

Azərbaycanda təkmilləşdirmə işlərinin görülməsi üçün üç əsas sahə vardır.  

Biri əqli mülkiyyət hüquqları üzrə qanunun inkişaf etdirilməsidir. İkinci sahə 

gömrük və vergi islahatlarıdır. Üçüncü sahə isə ÜTT-yə üzvlük istiqamətindəki 

yola davam etməkdir.   

 

ÜTT tərəfindən həyata keçirilən İTA və yaxud İnformasiya Texnologiyaları 

Razılaşması adlanan saziş mövcuddur. Əgər Azərbaycan ÜTT-yə üzv olarsa və 

İTA razılaşmasının üzvü və yaxud iştirakçısına çevrilərsə, bu öz növbəsində 

informasiya texnologiyası sahəsində Azərbaycan üçün mühüm ixrac imkanlarını 

təmin edəcəkdir.  

 

Media:  [Tərcüməçi vasitəsilə].  Bu forum çərçivəsində hər hansı bir razılaşmanın 

imzalanması planlaşdırılırmı?  

 

Səfir Morninqstar:  Bu xüsusi forum çərçivəsində hər hansı razılaşmaların 

imzalanması haqda mənim məlumatım yoxdur. Bu, müəssisələrin bir-biri ilə 

ünsiyyət qurması, bir-birini tanıması və çox güman ki, gələcək razılaşmalar 

üzərində çalışmaları üçün bir imkandır.   

 

Ötən il mən Nazir Abbasovla əməkdaşlıq memorandumunu imzaladım və bu 

tədbir, eləcə də, digər fəaliyyətlər gələcəkdə davam edəcək və artacaq 

əməkdaşlığın bir hissəsidir.  

 

Media:  [Tərcüməçi vasitəsilə].  Əgər Azərbaycanın dövlət telekommunikasiya 

şirkətləri özəlləşdirilərsə, ABŞ şirkətləri onların bir hissəsinin alınmasında maraqlı 

olarmı?  

 

Səfir Morninqstar:  Mən ABŞ şirkətlərinin adından danışa bilmərəm, lakin 

bunun hansı formada həyata keçirilməsindən asılı olaraq mən əminəm ki, 

maraqlananlar olacaqdır.  

 

Media:  [Tərcüməçi vasitəsilə].  Azərbaycanın gözlənilən ikinci və üçüncü 

peykinin buraxılması ilə bağlı ABŞ şirkətləri tərəfindən hər hansı təkliflər 

verildimi?  

 



 3 

Səfir Morninqstar:  Bilirəm ki, ABŞ şirkətləri bu sahədə maraqlıdırlar və 

Azərbaycan hökuməti ilə danışıqlar aparırlar və bizim Ticarət və İnkişaf Agentliyi 

ikinci AzərKosmos peyki ilə əlaqədar iqtisadi əsaslandırma araşdırmasını həyata 

keçirir.  

 

Çox sağ olun.  

 

Media:  [Tərcüməçi vasitəsilə].  Siz Azərbaycanda İKT sektorunun inkişafı və 

Nazir Abbasovun bu inkişafdakı rolu haqqında nə düşünürsünüz?   

 

Səfir Morninqstar:  Hər ikisinin müsbət olduğunu düşünürəm. Hesab edirəm ki, 

İnformasiya və Telekommunikasiya Naziri olaraq nazir Abbasov çox böyük işlər 

görür. Onun çox qabaqcıl ideyaları vardır. Düşünürəm ki, ümumilikdə 

Azərbaycanda İKT sektorunun həqiqətən də, yaxşı gələcəyi vardır.    

 

Media:  [Tərcüməçi vasitəsilə].  İKT sahəsində son dövrlərdə baş verən inkişaf, 

xüsusilə bu inkişafın dinamikası və İKT sahəsindəki inkişaf meylləri ilə bağlı 

fikirlərinizi bölüşə bilərsinizmi? 

 

Səfir Morninqstar:  Düşünürəm ki, bu çox müsbət haldır. Məncə Amerika 

şirkətlərinin oynadıqları rol, məsələn, ilk rabitə peyki AzərKosmosla bağlı çox 

müsbət olmuşdur. ABŞ-ın Ticarət və İnkişaf Agentliyi tərəfindən iqtisadi 

əsaslandırma araşdırmasının həyata keçirildiyi ikinci peyki nəzərdən keçiririk. 

Digər şirkətlər də, yaxından iştirak edirlər və hesab edirəm ki, bu cür 

konfranslarda iştirak da, bu sahədə əlavə imkanlar yaradacaqdır.     

 

Təşəkkür edirəm. 

 

 


